
Vinnumálaráðið
P/F Atlantsflog
Frágreiðing um einskiljing
Inngangur og høvuðsniðurstøður

Í sambandi við, at Føroya Landsstýri fer undir varliga og gjøgnumskygda einskiljing av fyritøkum landsins, sum virka í kappingarkendum vinnugeirum, hevur landsstýrismaðurin í vinnumálum síðani í januar 2005 arbeitt við at fyrireika einskiljingartilgongdina í P/F Atlantsflog.

Í einskiljingararbeiðinum hevur landsstýrismaðurin lagt dent á eina varliga og gjøgnumskygda einskiljingartilgongd viðvíkjandi P/F Atlantsflog. 

Ætlanin hjá landsstýrismanninum er lýst niðanfyri :

Sum partur í eini heildarætlan at einskilja 66% av partapeninginum í P/F Atlantsflog, fer landsstýrismaðurin at biðja Løgtingið um heimild at einskilja upp til 33% av partapeninginum í 2006.

Tá  partabrøvini eru seld, verður felagið skrásett á føroyska virðisbrævamarknaðinum. 

Tá ið felagið er skrásett á føroyska virðisbrævamarknaðinum, fer landsstýrismaðurin at biðja Løgtingið um heimild at selja onnur 33% av partapeninginum. 

34% av partapeninginum verða framvegis ogn hjá Føroya Landsstýri eftir tað, at felagið er einskilt.

Landsstýrismaðurin fer at taka atlit í sambandi við søluna, so at virksemi hjá felagnum verður ikki flutt av landinum, eftir tað at meirilutin í felagnum er seldur.

Landsstýrismaðurin fer at virka fyri, at P/F Atlantsflog fær ein virknan eigaraskara og at almenningurin og starvsfólk  fáa høvi at keypa partabrøv í felagnum.

Landsstýrismaðurin fer at virka fyri, at tyrludeildin hjá P/F Atlantsflog verður løgd í eitt dótturfelag.

Tyrlan, sum landið eigur, verður skotin inn í P/F Atlantsflog, soleiðis at partapeningurin verður hækkaður við ognarinnskoti (apportinnskoti). Eftir at dótturfelagið er stovnað, verður tyrlan avhendað til dótturfelagið.

Dótturfelagið hjá P/F Atlantsflog heldur fram at røkja innanoyggja tyrluflúgving og bjargingartænastu fyri landið eftir tað at felagið er einskilt. Tænasturnar verða eftir lokið sáttmálaskeið bodnar út alment. 

Hangarurin, sum landið eisini eigur, verður skotin inn í P/F Atlantsflog, soleiðis at partapeningurin verður hækkaður við ognarinnskoti (apportinnskoti). 

1. Inngangur

Heimildin at selja upp til 33% av partapeninginum í P/F Atlantsflog er partur av einskiljingarætlan at selja 66% av partapeninginum í felagnum. Landsstýrismaðurin fer í 2006 í fyrsta søluumfari at selja  upp til 33% av partapeninginum. Parturin skal verða seldur smáum íleggjarum og starvsfólkum í P/F Atlantsflog.
Upprunaliga var tað ætlanin, at Løgtingið veitti landsstýrismanninum heimild at selja upp til 66% av P/F Atlantsflog. Politisk undirtøka er fyri at einskilja upp til tveir triðingar av felagnum, men at tilgongdin skal byggja á tvær løgtingssamtyktir heldur enn á eina. Uppskotið er tillagað samsvarandi.

Eftir søluna skal felagið verða skrásett á føroyska virðisbrævamarknaðinum. Tá ið felagið er skrásett á virðisbrævamarknaðinum fer landsstýrismaðurin at biðja um aðra heimild at selja onnur 33% av partapeninginum í P/F Atlantsflog.

Endamálið við lógini er at útvega landsstýrismanninum materiella heimild at einskilja P/F Atlantsflog. Harafturat skal lógin tryggja, at málið fær eina nøktandi politiska viðgerð, áðrenn avgerðin um at einskilja P/F Atlantsflog verður tikin.

Í frágreiðingini verður einskiljingartilgongdin lýst gjøllari, so Løgtingið verður kunnað um, hvør ætlan landsstýrismansins er. Frágreiðingin endar við at lýsa P/F Atlantsflog og virksemi hjá felagnum.

1.1. Gongdin higartil 

Í sambandi við einskiljingararbeiðið hevur landsstýrismaðurin sett ein arbeiðsbólk. Arbeiðsbólkurin er mannaður við umboðum fyri P/F Atlantsflog, Vinnumálaráðið og Einskiljingarnevndina. Endamálið við arbeiðsbólkinum er at fyrireika, fylgja við og vera við í einskiljingararbeiðinum. Í sambandi við lógaruppskotið hevur arbeiðsbólkurin gjørt tilmæli til landsstýrismannin. Eisini hevur arbeiðsbólkurin gjørt eina frágreiðing, sum m.a. lýsir einskiljingartilgongdina, P/F Atlantsflog og umhvørvið hjá felagnum.

Arbeiðsbólkurin hevur hesa tíðina havt regluligt fundarvirksemi. 

Harafturat hevur málið verið til viðgerðar í Einskiljingarnevndini, politiska fylgibólkinum og á landsstýrisfundi. Landsstýrismaðurin hevur kunnað andstøðuna um lógaruppskotið.
2. Einskiljingin av P/F Atlantsflog

Brotið lýsir endamálið við at einskilja P/F Atlantsflog.

2.2. Endamálið við at einskilja P/F Atlantsflog

Endamálið við at einskilja P/F Atlantsflog er hetta: 

· at skipa greitt mark millum almenna og einskilda geiran

· at skapa rúm fyri meira handilsligum framtakshugi (dynamikki)
· at loysa landskassan frá verandi váða og ábyrgd fyri verandi og komandi íløgum 
· at kapitalisera virðini í P/F Atlantsflog
· at styrkja føroyska kapitalmarknaðin

Endamálið verður lýst her:

2.2.1. Skipa greitt mark millum almenna og einskilda geiran

Gongdin í flogferðslu í altjóðarákinum er rættiliga greið viðvíkjandi almenna geiranum. Tað gongur móti deregulering og fríari kapping. Almenni geirin verður broyttur frá at vera íbirtarin, ið skipar og hevur eftirlit við, at alt gongur, sum tað eigur, til at vera tann, ið ger umstøðurnar hjá flogfelagnum enn betri, samstundis sum flogfelagið tekur ábyrgd av egnum viðurskiftum. 

Føroya Landsstýri er einasti parteigari í P/F Atlantsflog, sum er einasta flogfelag, sum flýgur ímillum Føroyar og útheimin. Hetta hevur við sær, at samstundis sum Føroya Landsstýri skal skapa bestu karmar um flogferðslu í Føroyum sum heild, skal Føroya Landsstýri eisini varða av felagnum, sum landið eigur. Henda tvístøða kann í summum førum vera óheppin, tí samstundis sum tað almenna ásetir kappingarkarmar um flogferðslu, er tað almenna størsti fyritøkueigari innan flogferðslu í Føroyum. Sleppast kann undan hesari støðu, verður almenna flogfelagið  einskilt. 

2.2.2. Skapa rúm fyri meira handilsligum framtakshugi (dynamikki) 

Føroya Landsstýri arbeiðir við ítøkiligum ætlanum at frígera (liberalisera) flogferðslumarknaðin millum ES og Føroyar, samstundis sum Føroya Landsstýri arbeiðir við at útbyggja og yvirtaka Vága Floghavn. Endamálið við at frígera (liberalisera) og útbyggja Vága Floghavn er millum annað at fáa kapping á flogleiðini millum Føroyar og útheimin, soleiðis at tá karmarnir um at flúgva millum Føroyar og útheimin verða broyttir til tað betra, batna møguleikarnir fyri tí, at onnur flogfeløg fara at bjóða seg fram á flogleiðini millum Føroyar og útheimin. Meiri kapping fer møguliga at hava við sær, at flogferðaseðlaprísurin lækkar, og at umstøðurnar fyri borgarar og vinnulívið í Føroyum verða broyttar, umframt tað at fleiri útlendsk ferðafólk koma til landið. 

Tað hevur stóran týdning fyri landsstýrið at skapa karmar um meiri kapping, hóast tað møguliga kann hava ávirkan á virðisásetingina í P/F Atlantsflog.

P/F Atlantsflog hevur ikki virkað í kappingarkendum umhvørvi á flogleiðini ímillum Føroyar og útheimin síðan á heysti 2004. Hetta merkir tó ikki, at P/F Atlantsflog á øllum virkisøkjum hevur monopollíka støðu. Felagið hevur bjóðað seg fram í útlondum í kapping við onnur flogfeløg og røkir nú sáttmálabundna flúgving uttanlands.  

P/F Atlantsflog virkar í kappingarkendum umhvørvi. Partafelagslógin ger tað, at felagið ber seg at sum eitt partafelag. Hóast hetta fer tað, tá felagið er einskilt, at geva rúm fyri meira handilsligum framtakshugi (dynamikki).

Royndir aðrastaðni vísa, at tað at einskilja almenna felagið/virkið hevur bøtt munandi um møguleikarnar hjá tí at standa seg í kappingarkendum umhvørvi.  Hetta, tí at ein privatur eigari  tekur størri handilslig atlit og setur størri krøv til avkast hjá felagnum, og soleiðis lagar felagið til marknaðin við áhaldandi at bøta um kappingarfyrimunirnar hjá felagnum. Tað vísir seg ofta, at landið er ein meira tolin eigari, sum ikki á sama hátt setir krøv til avkast av íløguni, og tí kann framtakshugurin (dynamikkurin) í almenna partafelagnum minka. 

Royndir aðrastaðni vísa, at feløg/virkir hava lættari við at útvega sær kapital, eftir tað at tey eru einskild. Tað kann hugsast, at hetta eisini verður galdandi fyri P/F Atlantsflog. Tað er neyvan sannlíkt, at Føroya Landsstýri fer at seta meiri pening í felagið, um felagið til dømis hevur ætlanir um at fáa sær nýggj flogfør. Um felagið er einskilt ella almenn ogn, eigur tó ikki at ávirka møguleikan hjá felagnum at læna pengar.

2.2.3. Kapitalisera virðini í P/F Atlantsflog og loysa landskassan frá verandi váða og ábyrgd

Sambært § 3 í leiðreglunum um at einskilja fyritøkur landsins, er eitt endamál at einskilja fyritøkur landsins at minka um skuld landskassans. 

At einskilja P/F Atlantsflog fer at hava við sær, at pengar hjá landinum, sum annars standa bundnir í felagnum, verða loystir. Einskiljingin kann sostatt í fyrsta umfari síggjast sum at  umleggja ogn av einum slag til annað. At selja partabrøvini í P/F Atlantsflog merkir, at ogn í partabrævasniði verður broytt til gjaldføri í peningastovni, sum síðan kann nýtast til at gjalda skuld aftur við ella til annað endamál.  

At einskilja P/F Atlantsflog fer eisini at hava við sær, at landskassin verður loystur frá tí váða og ábyrgd, sum stendst av verandi og komandi íløgum hjá felagnum.

Ein óheft virðismeting viðvíkjandi P/F Atlantsflog verður gjørd, áðrenn felagið verður einskilt. Viðvíkjandi útreiðslum av søluni, so er vanligt, at ráðgevar taka umleið 3-5% av sølukostnaðinum fyri at fyrireika, avgreiða og ráðgeva í sølutilgongdini. Arbeitt verður við, at fáa serliga játtan til ráðgevaútreiðslurnar.

2.2.4. Styrkja føroyska kapitalmarknaðin

Føroyski kapitalmarknaðurin hevur havt tann serliga trupulleikan, at hóast nóg mikið av kapitali er til staðar, so hava ongir íløgumøguleikar verið, og neyðugt hevur verið við óvirknum (passivum) lánsbrævaíløgum uttanlands. Tann stóra forðingin fyri at menna føroyska kapitalmarknaðin hevur verið, at tað almenna eigur so stóran part av tí føroyska vinnulívinum. 

Hóast tað at einskilja P/F Atlantsflog bert avmarkað styrkir kapitalmarknaðin í Føroyum, so fer tað at einskilja felagið, saman við tí at einskilja fyritøkur landsins annars, at verða við til at tryggja, at áhugaverdar íløgur kunnu verða gjørdar í landinum, og at føroyskur kapitalur kann geva avkast her, skapa arbeiðspláss og nýggjar vinnumøguleikar.

Í hesum viðfanginum er vert at nevna, at hetta serliga fer at gera seg galdandi, um so er, at sølan fer fram umvegis ein partabrævamarknað, soleiðis at flest møgulig fólk hava møguleikan at keypa. 

Evnið er annars gjøllari viðgjørt í brotinum um søluhátt, men samanumtikið, er eingin ivi um, at tað at einskilja almennar ognir sum heild, er ein av fortreytunum fyri, at vit kunnu fáa ein virknari kapitalmarknað í Føroyum.

Viðmerkjast skal, at arbeiðsbólkurin í fyrstu atløgu mælti til, at felagið varð selt uttan um virðisbrævamarknaðin. Eftir at hava verið til viðgerðar í samgonguflokkunum var ein greið ábending um, at politiska ætlanin var, at felagið skal verða skrásett á virðisbrævamarknaðinum. Landsstýrismaðurin hevur gjørt av at ganga hesi umbøn á møti.

3. Hvussu stórur partur skal einskiljast?

Landsstýrismaðurin hevur í einskiljingararbeiðinum tikið avgerð um, hvussu stórur partur av felagnum skal verða einskildur, og avleiðingarnar av tí verða lýstar. 

Landsstýrismaðurin hevur eftir tilmæli frá arbeiðsbólkinum gjørt av, at upp til 66% av partapeninginum skulu verða seld. 

Landsstýrismaðurin vil hava eina varliga tilgongd og fer tí í fyrstu atløgu at biðja tingið um heimild at einskilja 33% í 2006. Eftir tað at felagið er skrásett á virðisbrævamarknaðinum, fer landsstýrismaðurin aftur í tingið við málinum at biðja tingið um heimild at selja onnur 33%.  

Arbeiðsbólkurin skal leggja til rættis alla sølutilgongdina í 2006. Tað merkir, at arbeiðsbólkurin saman við ráðgeva skal leggja til rættis at selja 66% av partapeninginum í P/F Atlantsflog.

Landið skal sita eftir við 34% av partapeninginum. Um umstøðurnar at flúgva til Føroya og úr Føroyum í aðrar mátar broytast munandi, og Føroya Landsstýri av teirri orsøk vil selja tey 34% av partapeninginum, kann tað gerast, við tað at landsstýrið leggur avgerðina fyri tingið.   

Landsstýrismaðurin fer soleiðis at virka fyri, at meirilutin í felagnum verður einskildur. Tó skal hetta verða gjørt ógvuliga varliga, so at tingið tvær ferðir í tilgongdini skal geva sína heimild.  

Fyrimunir og vandamál at einskilja meirilutan í felagnum, eru lýst niðanfyri: 

3.1. Fyrimunir, ið standast av at selja meirilutan í felagnum

Við at selja alt felagið ella ein meiriluta í felagnum tryggjar landið sær “rættari marknaðarprís” fyri felagið, tí ein íleggjari fær munandi meiri nyttu burturúr at ogna sær lut í felagnum, tá tað er á privatum hondum, enn nyttuna, íleggjarin fær burturúr við bert at eiga ein minnilutapart í felagnum við tí almenna sum høvuðsparteigara.

Tá meirilutin er seldur, verður greiðari skilnaður gjørdur millum almenna og einskilda geiran, so at tað almenna heldur seg til at skapa bestu karmarnar um flogferðsluvinnu í Føroyum, uttan samstundis at vera kappingarneyti hjá øðrum flogfeløgum, sum eftir ætlan fara at virka á tí føroyska marknaðinum. 

Við at selja meirilutan í felagnum verður eisini rúm fyri meira handilsligum framtakshugi (dynamikki). Landskassin verður fyri ein stóran part loystur frá verandi váða og ábyrgd fyri verandi og komandi íløgum, og ein partur av virðinum í P/F Atlantsflog verður kapitaliseraður. Sostatt verður endamálið at einskilja P/F Atlantsflog, partvís rokkið, eftir tað at 66% av felagnum eru einskild. 

Her eru tó ávís vandamál, ið kunnu hugsast, og sum politiski myndugleikin hevur lagt uppfyri: 

Vandamálini, sum standast av at einskilja meirilutan í felagnum og hvussu tey kunnu verða fyribyrgd, eru lýst niðanfyri:

3.2. Monopolstøða

Vil illa til, kann hugsast, at íleggjari – útlendskur ella føroyskur – leggur seg eftir at vinna ræðið á P/F Atlantsflog og á henda hátt at koma í monopollíka støðu á føroyska marknaðinum. Við hesum eru brúkaraáhugamálini í vanda, tí fyritøka, sum ikki fær kapping, kann hækka prísir í stórum, uttan at kundin fer aðrar vegir. 

Hetta líkist støðuni á flogferðslumarknaðinum í Føroyum nú, tó so, at nú er tað landið, sum eigur og varðar av monopolfelagnum. At Føroya Landsstýri eigur og tískil velur nevndina í P/F Atlantsflog, merkir tó ikki, at landið beinleiðis hevur ávirkan á prísgrundarlagið hjá felagnum av teirri orsøk. Nevndin í felagnum er vald at varða av felagnum og skal tískil í øllum lutum taka atlit at, hvat gagnar felagnum. Tó skal danska ferðslumálaráðið loyva øllum prísbroytingum hjá felagnum. Hetta verður broytt, eftir tað at marknaðurin er frígjørdur (liberaliseraður) og flogferðslulógin dagførd.

Sostatt valdar alment monopol á føroyska flogferðslumarknaðinum. Vandi kann verða fyri, at tá ið meirilutin í P/F Atlantsflog er einskilt, verður almenna monopolið vent til privat monopol. Privat monopol hevur í nógvum førum víst seg at verið verri fyri samfelagið enn alment monopol.

Í fyrireikingini at einskilja P/F Atlantsflog hevur landsstýrismaðurin tikið vandan fyri privatum monopoli í størsta álvara. Í hesum sambandi arbeiðir landsstýrið við at skapa karmarnar um flogferðslu til Føroya og úr Føroyum so góðar sum møguligt, soleiðis at onnur flogfeløg fáa møguleikan at flúgva til Føroya og úr Føroyum. Ætlanin er at leingja flogvøllin munandi, soleiðis at onnur størri flogfør kunnu brúka flogvøllin í Vágum.

Viðvíkjandi tí at frígera (liberalisera) flogferðsluna arbeiðir landsstýrið við at knýta føroyska flogferðslumarknaðin upp í tann evropeiska marknaðin. Á landsstýrisfundi tann 18. oktober 2005 tók landsstýrið undir við, at Føroyar verða knýttar at ECAA-avtaluni og gerast partur av frígjørda (liberaliseraða) flogferðslumarknaðinum í ES. Nevndin heldur, at sáttmálin kemur í gildi 1. januar 2007. Sostatt verður møguligt hjá føroyskum flogfeløgum at flúgva frítt bæði í ES og eisini í øðrum londum, sum eru knýtt at ECAA-avtaluni. 
Viðmerkjast skal eisini, at kappingarlóggávan, í ávísum førum, forðar fyri, at monopolfelag hækkar prísin í stórum, soleiðis at brúkaraáhugamál eru í vanda.  

Annars hava teir, ið hava stovnað nýtt flogfelag, boðað frá, at felagið, Faroe Jet, fer at flúgva ímillum Føroyar og Danmark tann 1. mai 2006. Sostatt verður monopolstøðan á danmarkarflogleiðini brotin, tá nýggja felagið fer at flúgva.

3.3. Høvuðssætið hjá P/F Atlantsflog

Annað vandamál viðvíkjandi stórum íleggjarum, ið fara at hava beinleiðis ávirkan á P/F Atlantsflog, snýr seg um, hvar høvuðssætið og aðrir partar av selda felagnum skulu halda til. Er íleggjarin t.d. stórt útlendskt flogfelag, sum longu hevur høvuðssæti í útlondum, og tað virkar væl, kann hugsast, at hesin parturin av føroyska felagnum verður spardur burtur ella fluttur. Við hesum verða nøkur arbeiðspláss, sum hava stóran strategiskan týdning fyri samfelagið, spard burtur ella flutt av landinum, samstundis sum ringvirknaðurin rakar innlendskar fyritøkur, sum standa fyri hávitanartænastum í kunningartøkni, løgfrøði, grannskoðan o.ø.
Føroya Landsstýri hevur ymisk amboð til taks, ið kunnu byrgja fyri hesum trupulleika. T.d. fer landsstýrismaðurin at seta fram krav um, at høvuðsvirksemið hjá P/F Atlantsflog eftir einskiljingina, av meirilutanum verður verandi í Føroyum. Í hesum liggur m.a., at høvuðsskrivstovan hjá felagnum skal ikki verða flutt til annað land. Tøkniliga verður hetta m.a. tryggjað í einari parteigaraavtalu. 

Eftir næsta søluumfarið í tí at einskilja P/F Atlantsflog situr landið eftir við einum steðgandi minniluta av partapeninginum í felagnum. Hetta merkir, at viðtøkubroytingar ikki kunnu verða framdar uttan við semju. Parteigaraavtalan skal tryggja, at landið eftir einskiljingina fær lim í nevndina í P/F Atlantsflog. 

Ætlanin hjá landsstýrismanninum at skjóta hangarin í P/F Atlantsflog sum ognarinnskot  

(apportinnskot) minkar eisini vandan fyri tí, at høvuðssætið hjá felagnum verður flutt av landinum, um tann virkni eigarin er útlendskur keypari.
4. Atlit at taka í sambandi við at einskilja P/F Atlantsflog.

Í sambandi við at landsstýrismaðurin arbeiðir fram ímóti at einskilja meirilutin í felagnum, fer landsstýrismaðurin at tryggja, at hetta atlit verður tikið:

- at høvuðsvirksemið hjá P/F Atlantsflog, tá felagið er einskilt, verður verandi í Føroyum.
At høvuðsvirksemið hjá P/F Atlantsflog skal vera í Føroyum, merkir, at høvuðsskrivstovan hjá felagnum skal ikki verða flutt til annað land, og at Føroyar skulu vera fráfaringarstaður fyri allar flogleiðir, sum felagið flýgur í fastari flogleið ímillum Føroyar og útheimin.

Atlitið verður tryggjað, við tað at landið, eftir at hava einskilt upp í 66% av partapeninginum,  situr við 34% av partapeninginum. 

Eftir tað at meirilutin í felagnum er einskildur, skal partapeningurin, sum landið situr eftir við, tryggja atlitið, soleiðis at landsstýrið sum medeigari skal góðkenna allar avgerðir, sum eru  týdningarmiklar fyri rakstur felagsins, undir hesum at umleggja rakstur felagsins til útheimin. Hetta verður, sum áður greitt frá, tryggjað í einari parteigaraavtalu og ígjøgnum tey 34%, sum landið enn eigur.  

Broytast umstøðurnar harafturímóti fyri flúgving munandi, og Føroya Landsstýri av teirri orsøk ætlar at selja tað, ið eftir er av partapeninginum, verður henda avgerð løgd fyri Løgtingið at taka støðu til. 

4.1. Orsøkin, at landsstýrismaðurin ætlar at taka atlit.

Sum støðan er í løtuni, hevur tað eydnast føroyska felagnum at byggja upp eitt ferðslukervi við Føroyum í miðdeplinum, sum røkkur øll okkara grannalond. 

Í føroyskum samanhangi er P/F Atlantsflog eitt stórt arbeiðspláss. Umleið 150 fólk starvast hjá felagnum, og talan er sostatt um eina týðandi vinnugrein í føroyskum samanhangi.

Fyri at verja seg fyri áðurnevndu vandamálum verður atlit tikið í sambandi við at einskilja P/F Atlantsflog. Atlitið skal virka við til, at førleikin í flúgving og arbeiðsplássini hjá P/F Atlantsflog verða varðveitt, eisini eftir tað at meirilutin í felagnum er einskildur. Samstundis skal atlitið virka við til, at felagið eisini eftir einskiljingina fer at menna ferðasambandið til útheimin og flúgving sum vinnugrein við grundarlagi í Føroyum.
5. Sølutilgongd við P/F Atlantsflog 

Framferðarhátturin í sambandi við at selja P/F Atlantsflog kann verða skipaður á ymiskan hátt.

Miðað verður eftir at fáa ein søluhátt, sum mest møguligt røkkur endamálunum at einskilja P/F Atlatnsflog, og sum samstundis leggur upp fyri atlitið í sambandi við at einskilja P/F Atlantsflog. Endaligi søluhátturin skal eisini samsvara við yvirskipaða politikkin hjá Føroya Landsstýri.

Brotið byrjar við at greiða frá, hvat arbeiðsbólkurin kom fram til, viðvíkjandi tí at selja P/F Atlantsflog.  Seinni í brotinum verða teir ymisku søluhættirnir lýstir í stuttum. 

5.1. Niðurstøða arbeiðsbólksins

Arbeiðsbólkurin, sum er settur at arbeiða við at einskilja P/F Atlantsflog, mælti til, at:

· 66% av partapeninginum í P/F Atlantsflog verða seld í 2006. Parturin hjá landinum saman við einari parteigaraavtalu skulu tryggja atlitið, soleiðis at virksemið verður ikki flutt av landinum.
Somuleiðis mælti arbeiðsbólkurin til, at felagið verður selt uttan um virðisbrævamarknaðin. Grundgevingin fyri hesum er:

· at í altjóðasamanhangi er P/F Atlantsflog at rokna sum eitt lítið felag. Vansarnir við at skráseta eitt lítið felag á virðisbrævamarknaðinum eru stórar útreiðslur, bæði tá hugsað verður um byrjanarútreiðslur, sum standast av at gera fyritøkuna búna til skráseting, og ikki minst støðugar útreiðslur, sum standast av, at fyritøkan er skrásett á virðisbrævamarknaðinum.

· Eisini eru reglurnar at gera ársroknskap munandi meira umfatandi fyri eina fyritøku, sum er skrásett á virðisbrævamarknaðinum. Her verður bæði hugsað um krøvini til leiðslufrágreiðing, sjálvan roknskaparháttin og kravið at gera ársfjórðingsroknskap. Í nógvum førum verður neyðugt at tillaga innanhýsis mannagongdir og skrásetingar. Sum skrásett fyritøka eru ymiskar mannagongdir, ið felagið skal fylgja. Fyritøkan skal fylgja nøkrum leiðreglum viðvíkjandi innanvitan, almannakunngering og virkisleiðslu (Corporate Governance).
· Eisini fær felagið minni frælsi at úttala seg í fjølmiðlunum, hetta er tí, at alt, sum kemur frá felagnum, verður tulkað, og tað kann ávirka kursin á partabrøvunum.

5.2. Politisk ætlan

Uppskotið hjá arbeiðsbólkinum hevur verið til viðgerðar í samgonguflokkunum. Viðmerkingarnar vísa ætlanir, at:

· felagið skal verða skrásett á virðisbrævamarknaðinum
· uppskotið at einskilja 66% skal verða góðkent tvær ferðir í tinginum
· felagið skal eftir einskiljingina hava ein virknan eigaraskara, og tað almenna og starvsfólk skulu kunna ogna sær lut í felagnum

5.3. Tilmæli
Í framhaldi av viðgerðini at selja P/F Atlantsflog er uppskotið tillagað soleiðis, at:

Sum partur í eini heildarætlan at einskilja 66% av partapeninginum í P/F Atlantsflog, fer landsstýrismaðurin at biðja Løgtingið um heimild at einskilja upp til 33% av partapeninginum í 2006.

Eftir tað at partapeningurin eru seldur, verður felagið skrásett á føroyska virðisbrævamarknaðinum. 

Eftir tað at felagið er skrásett á føroyska virðisbrævamarknaðinum, fer landsstýrismaðurin at biðja Løgtingið um nýggja heimild at selja onnur 33% av partapeninginum. 

Føroya Landsstýri situr eftir við 34% av partapeninginum, eftir tað at felagið er einskilt.

Landsstýrismaðurin fer at virka fyri, at P/F Atlantsflog, eftir tað at 66% av partapeninginum eru einskild,  fær ein virknan eigaraskara, og at almenningurin og starvsfólk  fáa høvi at keypa partabrøv í felagnum.

Arbeiðsbólkurin skal saman við ráðgevanum gera eina ætlan hesum viðvíkjandi.

6. Søluháttur 

Tað hevur í einskiljingarsamanhangi víst seg, at søluháttur, sølunøgd og prísur eru liðir, sum hanga saman. 

Nú landsstýrismaðurin í fyrstu atløgu fer at biðja um heimild at einskilja 33% av P/F Atlantsflog, er tað týdningarmikið fyri allar íleggjarar og serliga stórar íleggjarar, at landsstýrið í einari heildarætlan kann vísa á, nær og hvussu annað søluumfar verður skipað.

Tað er harafturímóti ikki ókent at fara varliga til verka, tá almennar fyritøkur skulu verða einskildar. Verður hugt at íslendsku einkiljingartilgongdini, hevur verið vanligt at selja almennu fyritøkurnar í smáum.    

Arbeiðsbólkurin hevur gjørt tilmæli til landsstýrismannin um, at í fyrsta søluumfari skulu almenningurin og starvsfólk fáa høvi at keypa partabrøv í P/F Atlantsflog. Eftir tað at felagið er skrásett, skal tann virkni íleggjarin fáa í boði at bjóða upp á felagið. 

Arbeiðsbólkurin mælir til, at øll starvsfólk hjá P/F Atlantsflog fáa í boði at keypa partabrøv í felagnum. Hyggja vit at einskiljingum í Íslandi, so hevur verið vanligt, at starvsfólk fáa í boði at keypa 3-5% av partabrøvunum í felagnum, har tey starvast.

Tann virkni íleggjarin - strategiskir ella fíggjarligir íleggjarar - gjalda munandi hægri prís fyri at fáa avgerandi ávirkan á virksemið hjá felagnum. Tí eigur teimum at standa í boði at keypa í minsta lagi 1/3 av øllum partapeninginum. 

Tann virkni íleggjarin kann vera ein strategiskur ella fíggjarligur íleggjari ella eitt samtak av íleggjarum, sum bjóðar upp á felagið.

Fyri at skapa nóg stóran áhuga fyri skrásetingini á virðisbrævamarknaðinum fer landsstýrismaðurin at virka fyri, at øll partabrøvini verða skrásett á virðisbrævamarknaðinum. 

Viðmerkjast skal, at jú minni verður selt, og jú fleiri bindingar verða lagdar á keyparar, lægri verður prísurin, sum landið fer at fáa, eftir tað at P/F Atlantsflog verður einskilt.

Landsstýrismaðurin ætlar, at P/F Atlantsflog skal verða einskilt og skipað soleiðis:

	1. umfar í 2006
	 
	Í 2006
	2. umfar
	Landið

	Almenningurin 
	Starvsfólk
	Skráseting
	 Virkin íleggjari
	 F.L.

	30%
	3%
	 
	33%
	34%

	33%
	 
	 
	33%
	34%


Landsstýrismaðurin biður, í fyrsta søluumfari um heimild at selja upp til 33% av partapeninginum í P/F Atlantsflog. Av teimum 33% verða 3% boðin út til starvsfólkini á P/F Atlantsflog. Hini 30% skulu verða boðin almenninginum. 

Almenningurin eru smáir íleggjarar, sum ikki mugu eiga meiri enn 10% av partapeninginum í felagnum. Viðmerkjast skal, at er eftirspurningurin ikki nóg stórur eftir partabrøvunum, og Føroya Landsstýri av teirri orsøk fær ikki selt øll 33%, er møguleiki fyri at selja tey í næsta søluumfari.

Eftir søluna verður felagið skrásett á virðisbrævamarknaðinum. Í øðrum umfari verða 33% av partapeninginum seld virknum íleggjarum. Landið situr eftir við 34%. 

6.1. Uppgávur hjá ráðgeva

Eftir tað at landsstýrismaðurin hevur fingið heimild at selja 33% av partapeninginum, verður farið at søkja eftir ráðgeva. Ráðgevauppgávurnar skulu sambært leiðreglunum verða bodnar út alment. Arbeiðsbólkurin fyrireikar at bjóða út slíkar uppgávur og ger tilmæli til landsstýrismannin at seta tænastuveitara. Tilmælið verður grundað á innkomin tilboð, har greiði er á tænastuvavi, prísi og treytum annars. 

Landsstýrismaðurin ætlar at bjóða uppgávurnar út bæði í Føroyum og uttanlands.

Ráðgevin skal saman við arbeiðsbólkinum gera verkevnisætlan (prospekt) viðvíkjandi P/F Atlantsflog. Eisini skal felagið verða virðismett. Ráðgevin skal saman við arbeiðsbólkinum standa fyri at selja felagið og bera so í bandið, at felagið verður skrásett á føroyska virðisbrævamarknaðinum.

Fyri at Virðisbrævamarknaður Føroya kann góðtaka verkevnisætlanina (prospektið), er tað krav, at ráðgevin, sum stendur fyri skrásetingini er limur á ICEX.

6.2. Íleggjaraáhugi 

Í londunum uttan um okkum er einskiljingartilgongdin byrjað fyri fleiri árum síðan. Íslendsku leiðreglurnar eru frá 1996, og hevur íslendska stjórnin einskilt nógvar av landsins fyritøkum. Tað sama er galdandi í Danmark og hinum Norðurlondunum. Viðmerkjast skal, at íslendska flogfelagið ongantíð hevur verið á almennum hondum.

Hugsandi er, at serliga íleggjarar í Føroyum og í Íslandi fara at vísa áhuga fyri at gera íløgur í P/F Atlantsflog.   

Teir ymisku bólkarnir av íleggjarum fara at umhugsa at gera íløgur í P/F Atlantsflog við støði í eini kritiskari meting av m.a  sjálvari virðisásetingini av P/F Atlantsflog í sambandi við eina skráseting á virðisbrævamarknaði. 

Metingin er í slíkum føri vanliga bygd upp kring hesi viðurskifti:

· Umhvørvið hjá felagnum
· Landsbúskaparlig viðurskifti
· Marknaðarstøðan hjá felagnum
· Strategi, virkismál og fíggjarlig mál hjá felagnum
· Vakstrarmøguleikar, inntøkumøguleikar og vinningsbýtispolitikkur
· Dygdin á leiðsluni hjá felagnum
· Markaðarvirðið á P/F Atlantsflog og hvussu stórur partur av partapeninginum er settur til sølu.

6.3. Virðisbrævamarknaðurin

Landsstýrismaðurin hevur gjørt av, at P/F Atlantsflog skal skráseta partabrøvini á føroyska virðisbrævamarknaðinum eftir fyrsta søluumfar.

Niðanfyri er ein lýsing av føroyska virðisbrævamarkanðinum og hvørjar avleiðingar, tað hevur fyri felagið at verða skrásett á marknaðinum.

6.3.1. Spjaðing í eigaraskaran

Landsstýrismaðurin ætlar, at ein partur av P/F Atlantsflogi skal verða seldur føroyska almenninginum. Endamálið er at vekja áhuga millum føroyingar at keypa partabrøv, og at fólk fáa møguleika at gera íløgur í føroyskar fyritøkur, undir hesum í P/F Atlantsflogi. Avleiðingin av hesum verður væntandi ein styrktur føroyskur kapitalmarknaður.

Eftir tað at P/F Atlantsflog er skrásett á virðisbrævamarknaði, merkir tað, at øll, sum hava hug og keypsorku, kunnu ogna sær partabrøv í felagnum. Talan kann verða um føroyskar og útlendskar íleggjarar.

Ein av vansunum við tí at skráseta P/F Atlantsflog á virðisbrævamarknaði kann verða, at ein stórur íleggjari hevur minni áhuga í at gera íløgur í eina fyritøku, sum hevur ein stóran spjaddan eigaraskara.

6.3.2. Treytir, um felagið verður skrásett á føroyska virðisbrævamarknaðinum

Tá ein fyritøka skal skráseta partabrøv á marknaðinum, skal hon lúka ávísar treytir um stødd og spjaðing við virðisbrøvum. Fyritøkur kunnu annaðhvørt verða skrásettar á løggilda marknaðinum ella á virðisbrævaskálanum. Virðisbrævaskálin er tann størri marknaðurin, sum lýkur ES-krøv. Løggildi marknaðurin setir linari treytir til fyritøkurnar. 

Fyri at verða skrásett á virðisbrævaskálanum, eitt nú á føroyska virðisbrævamarknaðinum, er fyrsta kravið, at metta marknaðarvirðið á fyritøkuni er minst 60 mió. kr., og at fyritøkan hevur virkað í 3 ár (3 ársroknskaparár). Harumframt skulu í minsta lagi 25% av marknaðarvirðinum ella av partabrævaklassanum, eru partabrøvini býtt í klassar, verða seld smáíleggjarum (generellum).

Ein smáíleggjari (generellur)  er ein, sum ikki eigur meir enn 10% av marknaðarvirðinum og ikki er nevndarlimur ella í stjórnini í fyritøkuni. Undantiknir eru eisini teir íleggjarar, sum hava fíggjarligt samband við teir, ið ikki eru smáíleggjarar (generellir), t.e. dóttur- og móðurfeløg teirra, eins og hjúnafelagi, sambúgvi ella ómyndug børn.

P/F Atlantsflog lýkur krøvini um marknaðarvirðið, og at felagið hevur virkað í meira enn 3 ár. 

Føroya Landsstýri eigur 100% av partapeninginum í P/F Atlantsflog. Sum er, lýkur P/F Atlantsflog ikki kravið, nevnt omanfyri, at 300 smáíleggjarar (generellir) eiga minst 25% av fyritøkuni. Tað merkir, at frammanundan einari skráseting á føroyska virðisbrævamarknaðinum skal eitt søluarbeiði verða framt, so P/F Atlantsflog á hesum øki lýkur treytirnar at verða skrásett.

Sambært reglunum hjá ICEX ber til at gera tíðaravmarkað undantøk frá  regluni um, at smáíleggjar (generellir) skulu eiga 25%. T.d. seldi íslendska stjórnin bert 15% av partabrøvunum í Landsbanka Íslands og Búnaðarbankanum, tá teir vórðu einskildir, men so var tað ein treyt, at innan 18 mánaðir skuldi parturin hjá teimum smáíleggjaranum (generellum) gerast 25%. 

Áðrenn P/F Atlantsflog verður skrásett á føroyska virðisbrævamarknaðinum, skal felagið verða lýst í eini verkevnisætlan (prospekti), ið skal geva íleggjarunum greiða mynd av, hvat felagið er vert, og hvussu framtíðarútlitini eru. Almenningurin hevur atgongd til verkevnisætlanina (prospektið).

Fyritøkur hava vanliga ein meklara at ráðgeva sær, tá tær skulu skráseta seg á marknaðinum. Ráðgevingin kann bæði fata um at skriva verkevnisætlan (prospekt) og at gera leiðreglur. Síðan verður farið undir eina sølugongd, har meklarin kannar áhugan hjá íleggjarum. Ein ella fleiri meklarar verða settir at standa fyri hesari søluni.

Eftir tað at partabrøvini í fyritøkuni eru seld, og kravið er lokið, at í minsta lagi 25% av fyritøkuni eru hjá 300 smáíleggjarum (generellum), kann fyritøkan verða skrásett. Ein meklarafyritøka, sum er limur á marknaðinum, stendur fyri og hevur endaligu ábyrgdina av, at fyritøkan verður skrásett á virðisbrævamarknaðinum.

Eisini eru krøv, sum merkja, at felagið má hava tamarhald á upplýsingum um fyritøkuna. Eitt skrásett felag hevur skyldu beinanvegin at kunna íleggjarar um øll viðurskifti, sum kunnu ávirka prísin á felagnum. Tí er tørvur á at stýra øllum upplýsingum, sum fyritøkan letur almenninginum, fjølmiðlunum ella marknaðinum. Fyri at verja íleggjarar fyri at innaravitan verður misnýtt, hevur felagið skyldu at gera leiðreglur um, hvussu viðkvæmar upplýsingar fara um í felagnum.

Tað standast bæði fyrimunir og vansar av at skráseta eina fyritøku á einum virðisbrævamarknaði. Her eru nøkur dømi: 


6.4. Søluháttur og gjøgnumskygni 

Fyri at tryggja øllum pørtum javngóðan møguleika at vísa áhuga og at leggja fram boð, verður ítøkilig ætlan at selja P/F Atlantsflog kunngjørd alment sambært § 5 í leiðreglunum. Hetta verður gjørt fyri at tryggja gjøgnumskygni, tá ið P/F Atlantsflog verður selt.
Landsstýrismaðurin kunnar almenningin um gongd og støðu at einskilja P/F Atlantsflog. Landsstýrismaðurin kunnar bæði Einskiljingarnevndina, Føroya Landsstýri, samgonguna og andstøðuna um gongdina í einskiljingararbeiðinum. Somuleiðis verða starvsfólkini í P/F Atlantsflog kunnað um gongdina at einskilja P/F Atlantsflog.

Partapeningurin skal verða seldur sambært leiðreglunum at einskilja fyritøkur landsins. 

6.5. Starvsfólkapartabrøv

At nýta starvsfólkapartabrøv gerst alt vanligari í londunum uttan um okkum. Nógvar stórar fyritøkur bjóða starvsfólkinum at keypa partabrøv til lagaligar treytir. 

Eisini tá einskilt verður, hava stjórnir nýtt starvsfólkpartabrøv. Íslendska stjórnin hevur, tá ið hon hevur einskilt landsins fyritøkur, veitt starvsfólkum lagalig lán til tess, at tey skulu fáa høvi at ogna sær part í fyritøkuni. Íslendska stjórnin hevur lagt seg eftir, at øll starvsfólkini í fyritøkuni, sum skal verða seld, fáa í boði at keypa partabrøv, hvat starv í fyritøkuni tey so hava. 

Sambært íslendsku einskiljingarnevndini hava starvsfólkapartabrøvini lætt um einskiljingartilgongdina, tí starvsfólkini orsakað av partabrøvunum hava verið viðspælarar í tilgongdini. 

Landsstýrismaðurin metir, at nýtslan av starvsfólkapartabrøvum fer at lætta um einskiljingartilgongdina av P/F Atlantsflog. Vansar í kunnu standast av, at selja partabrøv til starvsfólk í P/F Atlantsflog er ónøgdsemi millum føroyingin tí starvsfólkini í P/F Atlantsflog fáa fyrimun fram um aðrar borgarar í landinum. Ein annar vandi er um kursurin lækkar, soleiðis at starvsfólkini hava tap av partabrøvunum.   

Øll starvsfólkini hjá P/F Atlantsflog fáa í boði at keypa partabrøv í felagnum. Hyggja vit at einskiljingum í Íslandi, so hevur verið vanligt, at starvsfólk fáa í boði at keypa 3-5% av partabrøvunum í felagnum, har tey starvast. Vanligt hevur verið, at starvsfólkini fáa í boði at keypa partabrøvini fyri 20-25 % undir kurs virðið á fyritøkuni. Harumframt hevur íslendska stjórnin í ymiskum førum veitt lán til starvsfólkini.

Landsstýrismaðurin fer at bjóða øllum starvsfólkinum hjá P/F Atlantsflog at keypa 3% av

partapeninginum í felagnum. Innaravirðið í P/F Atlantsflog er sambært ársroknskapinum fyri

2005 umleið 152 mió. kr. 3% av 152 mió. kr. er  4,56 mió. kr.  

Umleið 150 fólk starvast hjá P/F Atlantsflog. Um øll starvsfólkini taka av tilboði at keypa

partabrøv í felagnum kunnu tey keypa fyri umleið 30,4 t. kr. hvør um kursvirðið verður tað sama

sum innaravirðið. Viðmerkjast skal, at kursurin ikki er fastlagdur og at kursurin á partabrøvum

ofta er hægri enn innaravirðið.  

Ráðgevi fer saman við arbeiðsbólkinum at ráðgeva landsstýrismanninum um treytirnar at selja

starvsfólkapartabrøvini. Herundir, hvørjum kursi starvsfólkapartabrøvini skulu seljast fyri.

Viðmerkjast skal, at tey skattligu viðurskiftini ikki eru dagførd viðvíkjandi sølu og keypi av

starvsfólkapartabrøvum í Føroyum eins og í grannalondunum.

6.6. Prísur fyri partabrøvini

Tað er torført at meta um, hvat tað at selja P/F Atlantsflog fer at geva landskassanum í peningi. Viðmerkjast skal, at eginpeningurin í 2004 var 126.145.828 kr. P/F Atlantsflog hevði 31. desember 2005 ein bókførdan eginpening, sum er umleið 152.000.000 kr. Harafturat hækkar eginpeningurin samsvarandi partapeninginum, tá hangarurin og tyrlan verða skotin inn í felagið við ognarinnskoti  (apportinnskoti).

Viðvíkjandi útreiðslum, sum standast av søluni, so er vanligt at ráðgevar taka umleið 3 %-5% av sølukostnaðinum fyri at fyrireika, avgreiða og ráðgeva í sølutilgongdini.

Tað hevur víst seg, at jú minni verður selt og jú fleiri bindingar verða lagdar á keyparar, lægri verður prísurin, sum seljarin fær fyri felagið/fyritøkuna. 

Mynd 1: 

Mynd 1 vísir at jú minni av partapeninginum verður seldur, lægri verður prísurin. Sum áður greitt frá, fer landsstýrismaðurin í fyrsta søluumfari at biðja um heimild at selja 33% av partapeninginum í P/F Atlantsflog. Partapeningurin verður seldur til almenningin og starvsfólk hjá P/F Atlantsflog. Vanligt er, at kursurin á partabrøvunum hækkar aftaná, at felagið er skrásett á marknaðinum. Um kursurin á partabrøvunum hækkar eftir, at P/F Atlantsflog er skrásett á marknaðinum fer tann virkni íleggjarin at gjalda ein hægri kurs fyri partabrøvini, enn hvat var galdandi fyri teir fyrru keypararnar. Viðmerkjast skal, at landið ætlar at sita eftir við 34% av partapeninginum hetta kann hava við sær, at tann virkni íleggjarin ikki fer at gjalda fullan prís fyri partapeningin.

Mynd 2:

Í einskiljingini av P/F Atlantsflog verða avmarkingar lagdar á tann virkna íleggjaran. Landið skal tryggja sær atlitið við eini partaeigaraavtalu og ígjøgnum tey 34%, sum landið enn eigur. Slíkar avmarkingar kunnu eisini ávirka prísin. 

7. Almennar uppgávur

P/F Atlantsflog rekur nakrar uppgávur fyri tað almenna føroyska samfelagið, undir hesum innanoyggja tyrluflúgving og bjargingartænastuna. 

7.1. Tyrluflutningur

P/F Atlantsflog hevur við sáttmála bundið seg til at veita tyrlutænastu sambært teirri til eina og hvørja tíð galdandi ferðaætlan. Veitingin fatar um skipanarliga (operativa) og tøkniliga raksturin/røkt, sum er neyðugt fyri at halda ferðaætlanina, og sum eftirlitsmyndugleikin, Statens Luftfartsvæsen, krevur. Veitingin fatar eisini um flightwatch, avgreiða tyrlupallarnar kring landið, ferðaseðlasølu, o.s.fr. P/F Atlantsflog teknar og rindar allar neyðugar útreiðslur. 

Føroya Landsstýri letur P/F Atlantsflog 5 mió. kr. í samsýning um árið fyri at reka tyrlutænastuna.  

Galdandi sáttmáli ímillum Føroya Landsstýri og P/F Atlantsflog stavar frá 1996, men nýggjur sáttmáli er ávegis.

7.2. Bjargingartænasta

P/F Atlantsflog hevur gjørt sáttmála við Fiskimálaráðið (Vaktar- og Bjargingartænastuna) um at røkja bjargingartænastu. Sáttmálin er galdandi til 31. desember 2010. Tó hava báðir partar rætt til í skeiðinum - eina ferð árliga - at biðja um samráðingar til tess at endurskoða sáttmálan. Hevur annar parturin biðið um samráðingar, og partarnir eftir 3 mánaðir ikki eru vorðnir samdir um ein endurskoðaðan sáttmála, kann Fiskimálaráðið annaðhvørt skrivliga siga upp samstarvið við P/F Atlantsflog við 12 mánaða varningi ella at krevja, at samstarvið heldur fram. Avger Fiskimálaráðið at halda fram við samstarvinum, hevur P/F Atlantsflog møguleika at halda fram við  sáttmálanum, sum er, ella at krevja eina nýggja árliga samsýning. 

Undir bjargingartænastu kemur sjúkraflutningur, leitingar og bjargingarflúgving. Hetta verður gjørt í samstarvi við Vaktar- og Bjargingartænastuna, og er ein liður í SAR tilbúgvingarætlanini (Search And Rescue). Tyrlan er við í bjargingararbeiði bæði á sjógvi og landi. 

P/F Atlantsflog hevur eitt innanhýsis bjargingarlið. Regluligar venjingar eru tvær ferðir um mánaðin, so at manningin altíð er væl fyrireikað, um boð eru eftir henni. Vant verður við einum krana í tyrluni, sum kann seta fólk út og taka fólk upp av sjógvi og í bjarglendi.

Sum áður nevnt, er sáttmálin við Fiskimálaráðið um bjargingartænastu av í 2010. Fyri at tryggja javnbjóðis møguleikar fyri kapping, eigur Føroya Landsstýri at hava eitt alment útbjóðingarumfar at bjóða tænastuna út, tá sáttmálaskeiðið er av. Tað sama er galdandi, tá talan er um tyrluflúgving við ferðafólki og farmi millum oyggjarnar.

7.3. Dótturfelag 

Tyrlutænasturnar hjá P/F Atlantsflog eru skipaðar sum ein deild fyri seg í fyrisitingini. Deildin verður rópt Tyrludeildin. 

Fyri at fáa meiri gjøgnumskygni ímillum tyrluflutning og aðra flúgving fer landsstýrismaðurin at virka fyri, at tyrludeildin hjá P/F Atlantsflog verður løgd í eitt dótturfelag, áðrenn felagið verður einskilt. Bindingar skulu verða lagdar í bygningsháttin, soleiðis at ein keypari ikki kann umskipa dótturfelagið til eina deild, fyrr enn sáttmálaskeiðið við landið er av. 
7.4. Tilmæli
Landsstýrismaðurin fer at virka fyri, at tyrludeildin hjá P/F Atlantsflog verður løgd í eitt dótturfelag, sum heldur fram at røkja áðurnevndu tænastur fyri landið, eftir tað at felagið er einskilt. Tá sáttmálar, sum nú eru, eru av, verða tænasturnar bodnar út í almennum útbjóðingarumfari. 

8. Ognir hjá Føroya Landsstýri

Føroya Landsstýri eigur tyrluna, sum P/F Atlantsflog nýtir til ferðafólkaflúgving, og hangarin, har felagið hevur sítt høvuðssætið.

8.1. Tyrlan

Føroya Landsstýri eigur tyrluna Textron Bell 212, sum P/F Atlantsflog nýtir til tyrluflutning. P/F Atlantsflog hevur fullan nýtslurætt til tyrluna sambært sáttmála við Føroya Landsstýri. Tyrlan verður í høvuðsheitum nýtt til at flyta ferðafólk og farm sambært ferðaætlanini hjá Strandferðsluni.  

Tyrlan varð bygd í 1974 og rúmar 10 ferðafólkum umframt einum skipara og einum stýrimanni.

Patria Ostermans Aero AB í Svøríki virðismetti tyrluna. Patria Ostermans Aero AB í Svøríki umboðar Bell í Svøríki. Tyrlan varð virðismett í 2004, og mett varð, at virðið á tyrluni er um 1,4 mió. USD, sum við navnsverdum (áljóðandi) kursi er umleið 8 mió. kr.   

8.2. Hangarurin

Føroya Landsstýri eigur bygningin á matr. nr. 427 í Sørvági, vanliga nevndur hangarurin. Hangarurin varð bygdur í 1988-89 og er eisini verkstaður, goymsla og umsitingarhølir. 

Óla Jákup Guttesen, byggifrøðingur, virðismetti hangarin í 2004, og var virðið á bygninginum mett til at vera um 29,2 mió. kr. Landsstýrismaðurin arbeiðir í løtuni við einari nýggjari virðismeting viðvíkjandi hangarinum. Væntandi verður virðismetingin liðug fyrst í februar 2006.

P/F Atlantsflog leigar hangarin fyri 200.000 kr. um árið frá Føroya Landsstýri.

P/F Atlantsflog hevur við fleiri høvi borið fram tankar um at fáa møguleika at keypa tyrluna hjá landinum, og sum felagið nýtir til at røkja útoyggjaflúgving við. Eisini hevur felagið viljað fingið ognarviðurskiftini í sambandi við hangarin, ið felagið nýtir, løgd í eina fasta legu, sum frálíður.

8.3. Tilmæli

Í sambandi við at einskilja P/F Atlantsflog, fer landsstýrismaðurin at virka fyri, at tyrlan verður skotin inn í P/F Atlantsflog, soleiðis at partapeningurin verður hækkaður við ognarinnskoti (apportinnskoti). Eftir at dótturfelagið er stovnað, verður tyrlan avhendað til dótturfelagið.

Hangarurin verður skotin inn í P/F Atlantsflog sum ognarinnskot. Avleiðingin av hesum er, at partapeningur felagsins hækkar.
9. Starvsfólkaviðurskifti hjá P/F Atlantsflog

Føroya Landsstýri gjørdi á landsstýrisfundi 12. februar 2004 av at fara undir at fyrireika og skipa einskiljingar av fyritøkum landsins eftir ávísum leiðreglum. Sambært § 3 í hesum leiðreglum skal einskiljingarnevndin gera uppskot til yvirskipaðar mannagongdir, tá umræður mál viðvíkjandi rættindum hjá starvsfólki. 

Flest allar almennar fyritøkur, ið ætlanin er at einskilja, eru skipaðar sum partafeløg, har tað almenna eigur allan partapeningin, t.d. Føroya Tele og Atlantsflog, ella sum partafeløg, har ein almennur grunnur eigur partapeningin, t.d. Føroya Banki (Fíggingargrunnurin frá 1992) og Faroe Seafood (Framtaksgrunnurin). 

Tá partapeningur verður seldur, heilt ella partvís, er vanliga eingin broyting í starvsfólkaviðurskiftunum, av tí at starvsfólkini framvegis hava sáttmála ella seravtalu við felagið sjálvt.

Í slíkum førum er tí í útgangsstøði ikki neyðugt við serligum reglum fyri starvsfólkini, av tí at tað er sáttmálin ella seravtalan við juridiska persónin, t.e. felagið, ið er galdandi. Serlig viðurskifti kunu tó gera seg galdandi og eigur tí eisini at verða gjørd ein ítøkilig meting av tí felagnum, sum talan er um. Eisini eigur í hvørjum einstøkum føri at verða tikin støða til hvønn leiklut leiðsla felagsins (nevnd og stjórn) skal hava í sølutilgongdini, og um serskild avtala skal gerast við stjórn og leiðandi starvsfólk fyri at royna at tryggja, at tey eru positiv mótvegis eini møguligari sølu, samstundis sum tey framvegis eru loyal mótvegis seljara í sølutilgongdini. 

Tá virksemið hjá einum almennum partafelag hinvegin heilt ella partvís organisatoriskt verður umskipað ella avhendað til annan juridiskan persón, kunnu ávísir spurningar taka seg upp. Talan kann gerast um eitt nú: 

· Rætturin at varðveita starvið
· Skyldan at vera í starvi, t.e. um eigaraskiftið gerst uppsagnargrund fyri starvsmannin
· Rætturin til óbroyttar lønar- og setanartreytir

· Rætturin til vunnin rættindi, t.d. frítíðarløn, anciennitetsrættindi (uppsagnartíð og lønarstig v.m.) og pensiónsrættindi, - inngjald og –útgjald

· Tænastumannarættindi ella tænastumannalíknandi rættindi

· Mannagongdir, t.d. kunning av starvsfólki, samráðing við starvsfólk, reglur um hópuppsagnir o.a. 

Í slíkum førum kann gerast neyðugt at skipa viðurskiftini á ávísan hátt, soleiðis at hesi kunnu verða avgreidd mótvegis starvsfólkunum í samsvari við galdandi rættarstøðu teirra. 

Um gerast skulu yvirskipaðar mannagongdir, sum skulu tryggja ávísum bólkum av starvsfólkum betri rættindi í sambandi við einskiljing av almennum partafeløgum, enn starvsfólkini hava sambært galdandi setanartreytum teirra í viðkomandi partafelag, eigur ein at gera sær greitt, at tað kann hava avsmittandi avleiðingar fyri arbeiðsmarknaðin sum heild. Slíkar generelar sersømdir eru ikki galdandi á arbeiðsmarknaðinum annars í sambandi við at partapeningurin í privatum partafeløgum verður avhendaður. Hetta kann m.a. føra við sær sáttmálakrøv, og tá kann gerast trupult at avvísa slíkum krøvum, um tað almenna hevur gingið á odda at seta slíkt í verk, um enn bert fyri starvsfólk hjá almennum partafeløgum, ið verða einskild. 

10. Beinleiðis avleiðingar av uppskotinum

Ein einskiljing av P/F Atlantsflog fer at hava við sær, at pengar hjá landinum, sum annars standa bundnir í felagnum, verða leysgivnir. Einskiljingin kann sostatt í fyrsta umfari síggjast sum umlegging av ogn av einum slag yvir í annað. Søla av partapeninginum í P/F Atlantsflog merkir, at ogn sum partabrøv verða broytt til gjaldføri í peningastovni. 

Tað er torført at meta um, hvat sølan av 33% av partapeninginum í P/F Atlantsflog fer at geva landskassanum í peningi. Viðmerkjast skal, at eginpeningurin í 2004 var 126.145.828 kr.  P/F Atlantsflog hevði pr. 31. desember 2005 ein bókførdan eginpening uppá umleið 152.000.000 kr. Harafturat hækkar eginpeningurin samsvarandi partapeninginum, tá hangarurin og tyrlan verða skotin inn í felagið við apportinnskoti. 

Viðvíkjandi útreiðslum, sum standast av søluni, so er vanligt at ráðgevar taka umleið 3 %-5% av sølukostnaðinum fyri at fyrireika, avgreiða og ráðgeva í sølutilgongdini.

11. P/F Atlantsflog

Brotið lýsir fyritøkuna P/F Atlantsflog og virksemi hjá felagnum. Brotið byrjar við eini lýsing av søguni hjá felagnum.

11.1. Søgan hjá P/F Atlantsflog
Í november 1987 boðaði landsstýrið frá, at ætlanin var at stovna felag, at flúgva ímillum Føroyar og útheimin. Landsstýrið fór at seta 1 mió. kr. í felagið.

Í samráðingum við danskt flogfelag varð avrátt, at landsstýrið skuldi eiga 51% í felagnum og danska felagið (Cimber Air) skuldi eiga restina.


10. november í 1987 varð P/F Atlantsflog formliga sett á stovn. Mong vóru ivasom, og spurt varð, um eitt lítið føroyskt flogfelag yvirhøvur var ført fyri at gera seg galdandi í kappingini við eitt so stórt felag sum Mærsk Air.
11.1.1. Vøkstur í virkseminum

Byrjað varð 28. mars 1988, tá P/F Atlantsflog fleyg sín fyrsta túr millum Føroyar og Danmark. 

Fyrstu árini varð raksturin av felagnum tungur, og tá búskaparkreppan av álvara fór at gera um seg í 1992, var eginognin hjá felagnum horvin. Cimber Air var tá farið úr felagnum, og landsstýrið mátti tí einsamalt taka um endan.

Landsstýrið hevði tvinnar kostir í at velja. Annaðhvørt at lata almenna veðhaldið upp á 70 milliónir krónur fyri lán til felagið gerast effektivt beinanvegin ella at tekna 75 milliónir krónur í nýggjum partapeningi í felagið og so vóna, at P/F Atlantsflog komandi árini fór at fáa lønandi rakstur.

Landsins myndugleikar valdu seinnu loysnina og strikaðu samstundis veðhaldið
til felagið. Við hesum inntrivinum og hangarinum, sum landsstýrið stutt frammanundan hevði latið byggja við flogvøllin í Vágum, styrktist grundvøllurin undir P/F Atlantsflog munandi, og felagið kundi leggja til brots við nýggjum treysti.

11.1.2. Nýggjar leiðir

Tey ringastu kreppuárini eydnaðist ikki at fáa P/F Atlantsflog at geva avlop, men gongdin skuldi sum fráleið venda. Í 1995 hevði felagið á fyrsta sinni avlop á rakstrinum. Hetta árið varð virksemið spakuliga víðkað til eisini at umfata flúgving til Íslands. P/F Atlantsflog átók sær at standa fyri hesi flúgving í samstarvi við Air Iceland.

Meira ferð kom á virksemið í 1997, tá felagið í samstarvi við íslendingar fór at flúgva millum Ísland og Grønland og haraftrat fleyg fleiri leigutúrar millum Keypmannahavn og Bosnia. Økta virksemið og vaksandi eftirspurningurin eftir flogferðum á leiðini millum Føroyar og Danmark hevði við sær, at P/F Atlantsflog í 1998 avgjørdi at leiga eitt flogfar aftrat.

Við tveimum flogførum bar til at víðka flúgvingina uppaftur meira. Fyrst varð túratalið millum Føroyar og Danmark økt. Í 1998 fór felagið at flúgva til Skotlands og í 1999 eisini til Noregs. Víðkaða flúgvingin fekk stóra undirtøku millum manna, og felagið fekk tí tørv á eini varandi loysn fyri flogfør.

Farið varð til samráðingar um keyp av nýggjum flogfari í oktober 1999. Sáttmáli varð undirskrivaður í november, og 2. februar í 2000 stóð næsta flogfarið av slagnum British Aerospace 146-200 í Vágum. Síðan er P/F Atlatnsflog eisini farið at flúgva til London og flýgur nú til seks ymiskar evropeiskar býir 45 ferðir um vikuna á hásumri.
12. P/F Atlantsflog í dag

Brotið lýsir virksemi hjá P/F Atlantsflog, sum tað sær út í dag.

12.1. Kapital og ognarviðskifti

P/F Atlantsflog hevði pr. 31. desember 2005 ein bókførdan eginpening uppá umleið 152 mió. kr. Føroya Landsstýri hevur ræðið á felagnum, og eigur 100% av partapeninginum. 

12.2. Leiðslan

Í leiðsluni í P/F Atlantsflog eru tveir stjórar. Teir eru Magni Arge, forstjóri og Marius Davidsen, fíggjarstjóri. Christian Andreassen er nevndarformaður í felagnum. Erling Elia er nætformaður í felagnum.

Í nevndini eru:

Christian Andreassen, formaður
Advokatur

Erling Elia, 


Sølu og marknaðarleiðari hjá P/F Shell

Petur Eirikson,

Stjóri fyri Iceland Air Cargo

Heini Davidsen

Starvsfólkaumboð

Annika Jespersen

Starvsfólkaumboð

12.3. Bygnaðaryvirlit

P/F Atlantsflog er skipað í økini Admin & Finance, Ground Operation, Helicopter Operation, Flight Operation, Technical Department og Sales & Marketing. Felagið húsast í hangarinum, sum landið eigur á flogvøllinum í Vágum.

12.4. Ognarlutur í øðrum feløgum

P/F Atlantsflog eigur ognarlut í P/F Atlantic Petroleum, P/F Bitland, P/F Green Gate Income, P/F Gjáargarður, P/F Norðlýsinum og P/F Hotel Føroyum.

P/F Atlantic Petroleum
P/F Atlantsflog eigur 1.050.000 kr. av partapeninginum í P/F Atlantic Petroleum. Samlaði partapeningurin í P/F Atlantic Petroleum er 73.997.800 kr. P/F Atlantic Petroleum varð stovnað í 1998, sum tað fyrsta føroyska oljufelagið. Sambært ársroknskapinum 2004 ætlar felagið framhaldandi at arbeiða við oljuleiting á føroyskum øki, oljuleiting á enskum øki og keyp av ognar pørtum í framleiðandi økjum.  

Sambært ársroknskapinum fyri 2004 luttekur P/F Atlantic Petroleum í trimum føroyskum leitiloyvum. Harafturat luttekur enska dóttirfelagið Atlantic Petroleum UK Limited í seks leitiloyvum í enska partinum av Norðsjónum, trimum leitiloyvum og trimum loyvum sum skulu útbyggjast í næstum. P/F Atlantic Petroleum eigur allan partapeningin í enska felagnum. 

Sambært ársroknskapinum fyri 2004 var eginognin hjá P/F Atlantic Petroleum 107.801.271 kr. 

P/F Bitland

P/F Atlantsflog eigur 22.000 kr. av partapeninginum í P/F Bitland. Samlaði partapeningurin í P/F Bitland er 240.000 kr. Tann 31. desember 2004 var eginognin í P/F Bitland 303.724 kr. og fíggjarstøðan javnvigaði við 887.522 kr.

P/F Bitland hevur sum endamál at stimbra nýskapan og altjóðagerðan innan tøknifyritøkur í Føroyum. 

P/F Greengate Income
P/F Atlantsflog eigur 245.000 kr. av partapeninginum í P/F Green Gate Income. Samlaði partapeningurin í P/F Greengate Income er 500.000 kr. Innaravirðið í felagnum er sambært ársroknskapinum 2004 1.277.877 kr. 

P/F Green Gate Income er ein føroyskt  ferðamannaskrivstova.

P/F Gjáargarður

P/F Atlantsflog eigur 325.000 kr. í P/F Gjáargarði. Samlaði partapeningurin í felagnum er 1.200.000 kr. Innaravirðið í felagnum er sambært ársroknskapinum 2004 973.103 kr. 

P/F Gjáargarður rekur gistingarhús virksemi.

P/F Útferðir

P/F Atlantsflog eigur 221.090,88 kr. í P/F Útferðir. Samlaði partapeningurin í P/F Útferðir er 703.000 kr. Eginognin í felagnum er 1.013.630 kr. P/F Norðlýsi rekur ferðavinnuvirksemi. 

P/F Hotel Føroyar

P/F Atlantsflog eigur 635.000 kr. í P/F Hotel Føroyar. Samlaði partapeningurin í felagnum er 8.000.000 kr. Sambært ársroknskapinum fyri 2004 er innaravirðið í felagnum 10.761.759 kr. Fíggjarstøðan javnvigaði við 52.678.973 kr. 

P/F Hotel Føroyar rekur gistingarhús virksemi í Tórshavn.  

12.5. Roknskapur

Yvirlitið vísir roknskapartøl frá 1999 til 2004

	Rakstrarroknskabur
	1999
	2000
	2001
	2002
	2003
	2004

	
	
	
	
	
	
	

	Nettosøla
	130,0
	148,0
	187,7
	190,0
	199,1
	234,4

	Útreiðsur
	121,8
	137,4
	177,5
	177,9
	186,9
	206,8

	Roknaður skattur
	 
	1,2
	2,0
	2,3
	2,4
	3,5

	Ársúrslit
	8,2
	9,4
	8,2
	9,8
	9,7
	14,1

	Aktivir                     
	1999 
	2000
	2001
	2002
	2003
	2004

	Støðisogn
	68,3
	122,6
	166,4
	159,6
	137,4
	132,8

	Onnur ogn
	10,1
	10,9
	10,7
	8,2
	9,4
	30,3

	Tøkur peningur
	29,5
	35,1
	37,9
	69,7
	44,0
	41,9

	Tilsamans
	107,9
	168,6
	215,0
	237,5
	190,8
	205

	Passivir                  
	1999 
	2000
	2001
	2002
	2003
	2004

	Eginogn
	65,0
	87,3
	95,5
	105,4
	114,0
	128,1

	Onnur skuld
	14,5
	15,2
	32,2
	32,0
	25,9
	35,3

	Veðskuld
	28,4
	66,1
	87,3
	100,2
	50,9
	41,6

	Tilsamans
	107,9
	168,6
	215,0
	237,5
	190,8
	205

	Tal av starvsfólki       
	64
	70
	82
	87
	96
	111


Partapeningurin í P/F Atlantsflog er nominelt 75 mió. kr. Eginognin hjá felagnum við árslok 2005 er umleið 150 mió. kr. 

Sambært ársroknskapinum hjá felagnum er umsetningurin vaksin frá 130 mió. kr. í 1999 til 234,4 mió. kr. í 2004. Tal av starvsfólki er vaksið frá 64 ársverkum í 1999 til 111 ársverk í 2004.  

Munandi vøkstur hevur verið í umsetninginum fyri árið 2005. Sambært tølunum fyri 2005 er umsetningurin, umleið 340 mió. kr. Ársúrslitið fyri 2005 verður væntandi umleið 22,5 mió. kr.

P/F Atlantsflog hevur goldið 2 mió. kr. í vinningsbýtið í 2004. Vinningsbýtið fyri 2005 verður væntandi 10 mió. kr. 

12.6. Starvsfólkaviðurskifti

Økt virksemi í 2005 hevur havt við sær, eina munandi øking í starvsfólkatalinum. Við endanum á hesum árinum starvast umleið 150 ársverk hjá felagnum. 

Vaksandi framleiðsla í 2004 hevði við sær eina øking av ársverkum við fimtan – úr 96 upp í 111 ársverk. Flestu ársverkini eru millum tey, sum manna flogførini og røkja tey á ymsan hátt. 

Tillagingar vórðu eisini gjørdar í organisatiónini í 2004. Stjórnin er víðkað við einum fíggjarstjóra, og fíggjar- og umsitingarligi parturin verður styrktur, eins og flúgvileiðslan verður víðkað, so tyrludeildin fær egna flúgvileiðslu. Somuleiðis hava tillagingar verið gjørdar í árinum 2005.

12.7. Skrivstovur

Ruturnar hjá P/F Atlantsflog eru skrásettar í fleiri bíleggingarsystemum. Ferðaseðlar kunnu keypast á øllum IATA ferðaskrivstovum kring heimin. Egna skrivstovu hevur P/F Atlantsflog í Føroyum á Vága Floghavn og í Kasturp í Danmark. Harumframt hevur P/F Atlatnsflog handilsligar agentar í Reykjavík, Keypmannahavn, Aberdeen, Føroyum, Billund, Århus, London, Glasgow, Oslo og Stavanger.

12.8. Flotin

P/F Atlantsflog hevur fimm flogfør og tvær tyrlur undir sínum veingjabreiði. Í flotanum eru:

1. OY-CRG 146-200 (British Aerospace BAe 146-200), bygd 1987
2. OY-RCA 140-200 (British Aerospace BAe 146-200), bygd 1985
3. OY-RCB 146-200 (British Aerospace BAe 146-200), bygd 1987
4. OY-RCC RJ-100  (British Aerospace), bygd 1999
5. OY-RCW 146-200 (British Aerospace), bygd 1988
6. Bell 212 (BELL Helicopter Textron Bell 212), bygd 1974 (landið eigur)
7. Bell 412 (BELL Helicopter Textron Bell 412EP), bygd 1997
Nýggjasta flogfarið er bygt í 1999 og er ein nýggjari útgáva av teimum, sum P/F Atlatnsflog hevði frammanundan. Flogfarið tekur 95 fólk, kann flúgva eitt sindur skjótari og hevur nýggjari útgerð.
Innanlands hevur flúgvingin eisini vundið upp á seg. Í 1983 keypti landið eina Bell 212 tyrlu, sum P/F Atlantsflog nýtir. Í 2001 keypti felagið eina Bell 412 EP, til bjarging og flúgving millum oyggjar.
12.9. Fastveingja flúgving

Virksemið innan fastveingja flúgving er nógv økt í 2005, og samlaða talið av flogtímum við flogførunum vaksið við umleið 50 prosentum úr 5000 upp í umleið 7500 tímar. Í 2006 væntar felagið omanfyri 10.000 tímar. Tískil hevur eisini verið brúk fyri væl fleiri fólkum, og í felagnum starvast umleið 150 ársverk. 

P/F Atlatnsflog tók við einari stórari avbjóðing, tá kappingarneytin gavst á Danmarkarleiðini, tí nú hvílir øll ábyrgdin fyri loftvegis flutningi á felagnum. Hettar hevur við sær munandi vøkstur í virkseminum og nógv nýggj starvsfólk.

Frá november 2004 eru fleiri broytingar gjørdar í flogferðsluni. Fleiri fráferðir eru settar á skránnað, so tað eru eins nógvar nú, sum tá tvey feløg røktu ferðasambandið til Danmarkar. Ferðaætlanin er eisini umskipað, so fyrsta fráferð er tíðliga úr Føroyum, og fráferðirnar eru spjaddar frá morgni til á kvøldi. Sostatt ber til at ferðast millum londini morgun, middag, tíðliga og seint á kvøldi báðar vegir.

12.9.1. Rutuflúgving

Á rutuflogførunum vaks ferðafólkatalið tilsamans við 17.000 ferðafólkum úr 100.000 upp í 117.000 ferðafólk í 2004. Í 2005 er ferðafólkatalið vaksið úr 117.000 til umleið 170.677 ferðafólk.

12.9.2. Danmark

Sambært roknskapinum fyri 2004 vaks ferðafólkatalið á farleiðunum til Danmarkar við 17 % úr sløkum 82.000 upp í sløk 96.000 ferðafólk. Bert ein minni partur av hesum vøkstrinum stavar frá tíðarskeiðinum november og desember, tá felagið var nærum einsamalt á Danmarkarrutunum. Meðalinntøkan fall nakað í fjør, og talið av fráferðum var størri enn árið frammanundan.

Í 2005 hevur P/F Atlantsflog verið einsamallur operatørur á leiðini. Ferðafólkatialið hjá felagnum er vaksið úr 96.000 til umleið 123.530 ferðafólk.

12.9.3. Ísland

Talið av ferðafólki á Íslandsleiðini vaks við 38 % úr sløkum 8.000 upp í sløk 11.000 ferðafólk í 2004. Vøksturin var serliga stórur, tí P/F Atlantsflog tók yvir alla flúgvingina uppá Ísland í 2004, tá Air Iceland gavst at flúgva við sínum Fokker 50 flogførum. Íslendingar og føroyingar hava samstarvað um flúgving í skjótt 10 ár, og hetta samstarv heldur fram. Farleiðin millum Føroyar og Ísland er skipað sum samflúgving (code-share), so bæði feløgini selja ferðaseðlar í egnum navni til sama flogfar. Um summarið flýgur føroyska felagið tvær ferðir um vikuna til Narsarsuaq í Grønlandi fyri Air Iceland. Saman við ódýrum gjøldum fyri nýtslu av íslendska loftrúminum og lágum ferðaavgjøldum, munar samstarvið væl, so lønandi rakstur fæst á hesi farleiðini.

Í 2005 er ferðafólkatalið vaksið úr 11.000 til umleið 12.096 ferðafólk.

12.9.4. Bretland

Ferðafólkatalið á farleiðunum millum Bretlands og Føroya minkaði við stívliga 700 ferðandi niður í 7.500 ferðafólk sambært roknskapinum fyri 2004. Steðgur var í hesi flúgvingini ein part av vetrinum. Høvuðsorsøkin til afturgongdina er laka virksemið í oljuvinnuni í mun til árið fyri, tá ENI stóð fyri royndarboring í Føroyum. Higartil hevur oljuvinnan havt stóran týdning fyri lønsemi í hesi farleiðini, men tað er hugsandi at vaksandi áhugi fyri flúgvingini til London og charterflúgving úr Skotlandi, kunnu skapa eitt stabilari grundarlag fyri lønandi rakstri.

Tølini fyri 2005 vísa eina minking í ferðafólkatalinum úr 7.500 til 6.992 ferðafólk.

12.9.5. Noreg

Í 2004 var ferðafólkatalið á Noregisleiðini er eisini vaksandi, og kemst hetta serliga av flúgvingini millum Føroyar og Stavanger, sum hevur tikið seg upp í samband við flúgvingina í Noregi. Vøksturin í ferðafólkatalinum er ikki stórur, men flogfarið skal kortini í positión í Stavanger, og farleiðin er millum annað komin teimum føroyingunum væl við, sum arbeiða í Hammerfest í  samband við Snøhvitt projektið.  

Tølini fyri 2005 vísa, at ferðafólkatalið til og úr Noreg er umleið 1.772 ferðafólk. 

12.9.6. Charter og leiguflúgving

P/F Atlantsfog nýtir BAE 146-200 flogførini til leigutúrar í Evropa. Hettar slagið av flogfari  tekur 84 fólk og kann flúgva í 3 tímar út í eitt.

Leigutúrar eru gjørdir til m.a. olju- og fiskarímessur, landsdystir, tónleikastevnur, frítíðarferðir og í sambandi við manningarskifti í off-shore og fiskivinnuni. 

Sambært roknskapinum fyri 2004 vóru charter og leiguflogferðir javnt býttar um alt árið. Samlaða tímatalið øktist við 808 tímum - úr 464 tímum árið fyri og upp til 1.272 tímar í 2004. Hetta svarar til 25 % av samlaðu framleiðsluni við fastveingjaðum flogførum. Tað hevur ikki eydnast, at fingið tølini fyri  2005.

Flúgvingin við leiguflogførum kann í høvuðsheitum býtast sundur millum langtíðar leigusáttmálar fyri feløg innan- og uttanfyri ferðavinnuna, flúgving fyri onnur flogfeløg og ad hoc ella einstakir túrar.

Sáttmálin við Aker Stord er tann størsti einstaki sáttmálin. Flúgvingin fór varisliga í gongd í apríl mánaði 2004 og er støðugt vaksin síðani. Sáttmálin heldur fram til út á heystið 2006. 

Í 2004 royndi felagið seg eisini við charterflúgvingum fyri  túroperatørar í ferðavinnuni serliga millum Danmark og Italia, eins og nakað av flúgving hevur tikið seg upp við russiskum skipsmanningum, sum skulu til og úr Murmansk.

Ymisk flogfeløg hava javnan brúk fyri tænastum frá Atlantsflog. Teirra millum eru Malmø Aviation, Air Iceland, Air Greenland, Blue 1 og Austrian Airlines.

Harumframt hevur felagið, bæði í 2004 og 2005, staðið fyri fleiri einstøkum og smærri charteruppgávum. Eitt nú í samband við fótbóltsdystir kring um í Europa. 

13. Tyrludeildin

P/F Atlantsflog tók yvir tyrlutænastuna frá Strandferðsluni í 1994. Tá var tænastan í ringum standi, tí stórt sæð allur førleiki og onnur tyrlan fórust á Borðoyarvík stutt frammanundan.

Í 1994 vóru tveir føroyskir flogmenn við VFR loyvi (bert flúgving um dagin í góðum sýni). Í dag eru 8 føroyskir flogmenn knýttir at tænastuni. Seks teirra hava IFR góðkenning (blindflúgving), sum krevst fyri at flúgva HEMS (Helicopter Emergency Medical Service) og frálandaflúgving. Fýra av teimum seks eru góðkendir sum tyrluskiparar.

Allir flogmenn fáa venjing á hægsta støði við jøvnum millumbili frá Flight Safety í Texas.

Seinastu árini hevur felagið eisini vunnið sær førleika til at menna og útbúgva egið fólk. Felagið hevur góðkendan instruktør og er góðkent til TRTO (typecheck) og FTO (flogvenjing) og arbeiðir við at fáa góðkenda førleika til teoretiska floglæru.

Fleiri bjargarar og hostoperatørar hava ment sín førleika innan sjúkraviðgerð, so teir kunnu javnmetast við ambulansafólk.  

Sum fyrsta felag í danska kongaríkinum var tyrlutænastan góðkend til HEMS sambært altjóða krøvum, og er enn einasta felag í kongaríkinum, ið hevur hendan førleika. Við hesum førleika lýkur felagið øll krøv, sum SAR tænastur og frálandavinnur setir tyrluoperatørum, og hevur felagið tí góðkenning til slíka flúgving.

Felagið hevur eisini góðkenningar til vanliga flúgving við ferðafólki og góðsi.  

13.1. Útlit fyri framman

Felagið hevur sett seg í samband við oljufeløg, sum kunnu hugsast at fara at leita eftir olju við Føroyar komandi ár. Tyrludeildin hjá P/F Atlantsflog ætlar at bjóða seg fram, at standa fyri øllum flutningi í hesum sambandi.

Felagið hevur í summar gjørt eina roynd at fáa í lag burðardygga flúgving á handilsligum grundarlagi við ferðafólki. Ferðafólk eru flogin úr Vágum til Mykinesar á dagsferðir leygardagar. Felagið umhugsar íløtuni um tiltakið skal víðkast.

P/F Atlantsflog gjørdi í 2003 avtalu við Bell Helicopters um eina optión uppá eina nýggja Bell Augusta 139 tyrlu, sum felagið í fyrsta lagi fær hendur á í 2007/08. Tyrlan kostar umleið 10 milliónir USD. 

14. P/F Atlantsflog og ætlanir medio januar 2006

Kjarnuøkini í virkseminum eru at røkja og menna flúgving við tilknýti til Føroyar. Í altjóðaflúgving snýr kjarnuøkið seg um, í fyrsta umfari at røkja og menna loftvegis ferðingarmøguleikar til og úr Føroyum, og í øðrum lagi at menna føroyska flogferðslu uttanfyri Føroyar. Í innanoyggja flúgving snýr kjarnuøkið seg um at menna eina burðardygga tyrluvinnu, sum tekur við uppgávum í sambandi við innanoyggja flúgving, SAR og frálandaflúgving.
Felagið hevur sum mál at veita Føroyum eitt trygt, burðardygt, støðugt, fjølbroytt og altjóða kappingarført loftvegis samband við umheimin. Í tí sambandi roynir felagið at veita yrkisferðandi mest fjølbroyttu ferðamøguleikar og einstaka føroyinginum so bíligar ferðamøguleikar sum møguligt. 
Til tess at styrkja grundarlagið undir felagnum og at standa ímóti sveiggjunum í føroyska búskapinum, verður alsamt arbeitt við, at tryggja felagnum fleiri bein at standa á. Tí roynir felagið støðugt at víðka um virksemið á útlendskum marknaðum, har serkunnleikin hjá felagnum kann skapa grundarlag fyri burðardyggum virksemi. 

Ítøkiligar ætlanir fyri framman eru:

· Tillaga fráferðir  (upp til 45 fráferðir um vikuna) og prísútboð á høvuðsfarleiðunum til Danmarkar. 
· Økja og menna rutuflúgvingina til Íslands (upp til 5 ferðir um vikuna), Noregs (upp til 5 ferðir um vikuna) og Bretlands (upp til 4 ferðir um vikuna).
· Nýggj summarruta setast í gongd millum Føroyar og Hetland.
· Tillaging av rutum millum Billund - Føroyar og Reykjavík, so til ber at flyta transferferðafólk millum Ísland og Danmark umvegis Føroyar.
· Átøk setast í verk at økja um streymin af fremmandum ferðafólki. Í avmarkaðan mun gera burðardyggar íløgur innan ferðavinnuna við tí endamáli at skapa betri karmar fyri fremmandum ferðafólki.
· Við lagaligum tilboðum veita føroyingum høvi at feraðst oftari.
· Annars at vaksa um onnur kjarnøki, sum eru í flúgving í útlondum.

Verandi sáttmálar um flúgving í útlondum eru tíðaravmarkaðir. Hetta setur støðugt stór krøv til felagið um endurnýggjan av sáttmálum, útvegan av nýggjum sáttmálum og til marknaðarføring av felagnum sum heild. Ítøkiliga kann nevnast í hesum sambandi:

· Stórur vøkstur í flúgvingini í Noregi
· Fleiri sáttmálar við danskar túroperatørar
· Víðkað flúgving millum Ísland og Grønland
· Royna rutuflúgving millum Hetland og London

Vaksa um virksemið innan tyrluflúgving

· Vaksandi skyldur í innanoyggja flúgving
· Fyrireikingar til at taka við tyrluflúgving í.s.v. komandi oljuleitingar

Víðkan og endurnýggjan av flota
Uppá styttri sikt hevur felagið tørv á at fáa til vega sætta flogfarið. 
Tørvur er á at leiga eina tyrlu til flutningin av manningum út á oljupallarnar, um føroyingar sjálvir skulu standa fyri og útinna hesa flúgving.

Felagið hevur sett sær fyri at fáa til vega eitt nýggjari RJ 100 flogfar á vári 2007.

Uppá longri sikt krevur felagið at tillaga sína strategi, viðvíkjandi flogførum, til tær flogvallaumstøður, sum koma at valda í Føroyum. Her kann talan gerast um stórar umleggingar og munandi íløgur.

Íløgur skulu gerast innan tyrluøkið, um verandi tænastustøðið skal varðveitast.

Tillagingar í samband við broyttar umstøður  

Politiska skipanin hevur sett fleiri ætlanir í verk, sum koma at hava stóra ávirkan á felagið. Felagið má fyrireika seg og laga seg til broyttar karmar fyri flogferðsluni í Føroyum. 

Umframt longdan flogvøll verður serliga hugsa um innliman í felags loftferðslumarknaðin í Europa, privatisering og øktari kapping bæði heima og uttanlands. 

Tað er ein fortreyt fyri framhaldandi menning av virkseminum við støð í Føroyum, at hóskandi fasilitetir eru tøkir í Vágum. 

15. Føroyski flogferðslumarknaðurin

Við atliti til einskiljingina av P/F Atlantsflog hevur tað stóran týdning fyri ein keypara at vita, hvørjum vinnukørmum flogfelagið virkar undir. Herundir hevur tað stóran týdning at fáa lýst, hvørjar ætlanir Føroya Landsstýri hevur viðvíkjandi útbygging av Vága Floghavn og ætlanini um at liberalisera marknaðin í millum Føroyar og ES. 

15.1. Flogferðsla í Føroyum

Flogferðsla er danskt málsøki, og er tað tí ferðslumálaráðharrin, ið hevur avgerðarrættin viðvíkjandi loyvum til at reka flogferðsluvirksemi o.t. Við verandi skipan skal loyvi latast um farast skal undir flogferðslu, og harumframt skal verða søkt um loyvi um broytingar eru í ferðaætlanum, prísum og treytum annars. 

P/F Atlantsflog er einasta flogfelag, sum flýgur í fastar rutu ímillum Føroyar og útheimin. 

Iceland Air gavst at flúgva ímillum Føroyar og Ísland í 2003
Tann 31. oktober 2004 helt Maersk Air uppat við at flúgva til Føroyar, eftir at hava røkt føroyarutuna í 34 ár. Samstarv er komið í lag millum Maersk Air og Atlantsflog, har Atlantsflog flytur ferðafólk úr Føroyum til Danmarkar, sum síðan verða flutt víðari til onnur ferðamál við Maersk Air. Í sambandi við at Maersk Air gavst við flúgving til Føroyar, hevði forstjórin hjá Maersk Air, Finn Øelund hesa viðmerking í tíðindaskrivi felagsins: “Der er tre overvejende grunde til denne beslutning. Ruten til Færøerne er ikki omfattet af det frie luftfartsmarked i EU, hvorfor ruterne passer dårligt til Maersk Airs strategi, hvor den dynamiske kapacitets- og pristilpasning til markedet er en meget vigtig faktor. Desuden vil vi koncentrere trafikken sydpå fra Danmark og indgå aftale om feedning nordfra ind i vores rutenet. Til sidst arbejder Maersk Air frem til at få en enhedsflåde af Boeing 737-700 eller lignende, og landingsbanen på Vagar er for kort til disse fly”.

Nakrar av orsøkunum liggja sostatt í einum stirvnum marknaði og einum flogvølli, ið er ov stuttur til nýggju flogførini Viðmerkjast skal, at Maersk Air síðani er selt til íslendsk flogfelag (sí annars brot um liberalisering av flogferðsluni og útbygging av Vága Floghavn).

Tann 18. desember 2004 kom kapping aftur á føroyarutuna, eftir at Danish Air Transport (DAT) fekk konsessión at flúgva uppá Føroyar. DAT fleyg tó bert nakrar túrar ímillum Føroyar og Danmark og hevur ikki flogið síðani á jólum 2004.

P/F Faroe Jet er nýstovnað felag, sum ætlar at byrja flúgving í millum Føroyar og Danmark í mai 2006.  

15.2. Vága Floghavn

	Vága Floghavn er upprunaliga hernaðarfloghavn bygd undir seinna heimsbardaga. Fyrst í sekstiárunum gjørdist tørvurin á flogferðslu til Føroyar so mikið stórur, at farið varð undir at nútímansgera floghavnina við m.ø. hentleikum til ferðafólk. 
	 [image: image2.jpg]





1. juli 1963 lat flogvøllurin upp fyri vanligari flogferðslu, og fyrsta flogfarið eftir hetta lendi 17. juli 1963. Fyrstu tíðina vóru einans skrúvuflogfør nýtt. Síðani 1977 hava eisini nýmótans jetflogfør røkt rutusambandið til Føroya.

Statens Luftfartsvæsen hevur síðani 1963 rikið flogvøllin.

15.2.1. Ferðafólkatøl

Talið av ferðandi til og frá Vága Floghavn er nógv vaksið seinastu árini. Myndin vísir ferðafólkatølini seinastu 10 árini. Miðalvøksturin er 6% p.a.

Í 1996 fóru 109.698 ferðafólk um flogvøllin í Vágum. Í 2005 er talið vaksið til umleið 181.305 ferðafólk. 

15.2.2. Útbygging

Landsstýrismaðurin í vinnumálum hevur, heitt á Landsverk um at seta í verk kanningar, av flogvallarviðurskiftum í Føroyum sum heild, herundir eina kanning av Vága Floghavn, ið hevur til endamáls at fáa til vega eitt avgerðargrundarlag um, hvørjar íløgur skilagóðar eru at gera.

Landsverk hevur í hesum sambandi mælt til niðanfyristandandi útbyggingarætlan. Viðmerkjast skal, at ein nevnd situr í løtuni og kannar tekniska og búskaparliga grundarlagið fyri eini dagføring av Vága Floghavn. Úrslitið verður tøkt í mars 2006.

Øki til bygningar, bilar og flogfør

Landsverk mælir til, at framtíðar útbyggingar av terminali, cargo, hangarar, p-pláss til bilar og flogfør skulu gerast (víst verður til fylgiskjal “Frágreiðing og tilmæli um Vága Floghavn”). Av hesum ætlanum verður mett, at terminalurin eigur at um/útbyggjast sum skjótast fyri uml. 35 mió. kr. til tess at lúka nýggjastu trygdarkrøvini.

Leingjan av verandi vølli

Skal verandi vøllur kunna nøkta tørvin, og er ætlanin at skapa møguleika fyri størri kapping á Føroya rutuni, mælir Landsverk til at leingja vøllin til 1.600m., at fáa til vega trygdarzonur í eystara og vestara enda av vøllinum samsvarandi ICAO krøvunum. At tryggja, at 150 m trygdarzona verður norðanfyri vøllin, tó uttan at flyta kontrolltornið. At seta upp trygdarhegn sambært altjóða krøvum. At seta upp nýtt GP/ILS til bana 31 og at seta upp 900m innflúgvinarljós.

Týdningurin fyri einskiljingina

Føroya Landsstýri arbeiðir soleiðis við møguleikanum at útbyggja Vága Floghavn. Um vøllurin verður longdur, kemur tað at skapa størri møguleika fyri kapping við onnur feløg, sum í dag ikki hava møguleika at flúgva uppá Føroyar, orsakað av, at vøllurin er ov stuttur til tey flogfør, sum vanliga verða nýtt í dag, t.d. Airbus A-319/320, B-737/700. 
Vøkstur í flogferðsluni á minni flogvøllum í Evropa seinastu árini er nær tengdur at treytunum, sum flogfeløgini virka undir. Í stuttum kann sigast at flogferðslan økist har avgjøldini eru lág og tilskotini høg. Í Føroyum er ferðafólkaavgjaldið millum tey hægstu í heiminum og við seinastu fráboðaðu hækkingini uppá 10% av gjøldunum fyri at brúka flogvøllin í Vágum, er nýtslugjøldini hækkaði við nærum 50% eftir fýra árum. 

16. Liberaliseringin av flogferðsluni ímillum Føroyar og ES

Fyri at knýta føroyska flogferðslumarknaðin upp í tann evropeiska marknaðin krevst, at umfatandi ES-lóggáva verður set í verk fyri Føroyar. Ymiskir møguleikar eru til tess; ein er at gera ein tvíliðaðan sáttmála við ES-londini um flogferðslu, sum eitt nú Sveis hevur gjørt. Ein annar møguleiki kundi verið, at víðkað um verandi handilssáttmála við ES til at umfata flogferðslu. Hin triði møguleikan er, at Føroyar knýta seg uppí “Vest Balkan” avtaluna ECAA (The European Common Aviation Area Agreement). 

Vinnumálaráðið og Løgmansskrivstovan eru saman við danska Ferðslumálaráðnum farin undir samráðingar við ES kommissiónina um møguleikan at liberalisera flogferðsluna millum Føroyar og ES. 
16.1. Flogferðsla til og frá Føroyum 

Flogið verður úr Føroyum til floghavnir í annaðhvørt ES-londum (Danmark, Stóra Bretland, Italia) ella til floghavnir í londum, sum hava avtalu við ES um at verða partur av tí fría evropeiska flogferðslumarknaðinum (Ísland, Norra).

Treytirnar fyri flogferðslu í Føroyum eru ásettar í “Lovbekendtgørelse nr. 408 af 11. september 1985 af lov om luftfart, som sat i kraft ved kongelig anordning nr. 130 af 3. mars 1989 og ændret ved lov nr. 117 af 11. mars 1987 sat i kraft ved kongelig anordning nr. 573 af 9. august 1990”(Flogferðslulógin”).

Flogferðsla er danskt málsøki, og er tað tí ferðslumálaráðharrin, ið hevur avgerðarrættin viðvíkjandi loyvum til at reka flogferðsluvirksemi o.t. Við verandi skipan skal loyvi søkjast um og latast til at fara undir flogferðslu, og harumframt skal loyvi søkjast um og latast til allar broytingar í ferðaætlanunum, prísum og treytum annars. Umsóknir skulu sendast Ferðslumálaráðnum minst ein mánað frammanundan. Eftir at ein umsókn er latin Ferðslumálaráðnum, verður hon send landsstýrismanninum til viðmerkingar umvegis ríkisumboðið í Føroyum, áðrenn Ferðslumálaráðið tekur avgerð til umsóknina. Hetta er ein stirvin skipan, ið okkara grannalond eru farin burtur frá.

16.2. Evropeiski flogferðslumarknaðurin

Liberaliseringin av evropeiska flogferðslumarknaðinum byrjaði í 1980 og fór fram í trimum stigum, har triðja stigið, “tann 3. flogferðslupakkin” kom í gildi 1. januar 1993. Triði flogferðslupakkin hevði við sær, at øll flogfeløg í ES kundu leggja sínar rutur til allar floghavnir í ES í fríari kapping.

Liberaliseringin hevur viðført ein eindarmarknað á flogferðsluøkinum, har ið ES hevur harmoniserað fleiri ásetingar og normar við tí endamáli at javnseta øll flogfeløg á kappingarøkinum. Samstundis er ein broyting farin fram av vinnufelagsforminum hjá fleiri av flogfeløgunum í Evropa, sum frá at vera almennar fyritøkur eru umskipaðar til meira sjálvstøðug almenn og privat partafeløg.

Flogferðslupakkarnir í ES hava eisini ført við sær liberalisering innan ES/EØS-økið. Norra og Ísland, sum eru limir í EØS, hava avtalur við ES um flogferðslu. Hetta ber í sær, at øll ES-lóggáva á flogferðsluøkinum er galdandi fyri hesi lond og at flogfeløg teirra hava somu rættindi sum ES-flogfeløg í ES og øvugt.

16.3. ECAA avtalan

Á landsstýrisfundi dagfest tann 18. oktober 2005, tók landsstýrið undir við, at Føroyar verða knýttar at ECAA-avtaluni, og hervið verða partur av liberaliseraða flogferðslumarknaðinum í ES. Avtalan liberaliserar loftferðsluna ímillum EU og triðjalond.

Í sambandi við at Føroyar gerast partur av ECAA-avtaluni verður álagt at gera broytingar og dagføringar bæði í flogferðslu lóggávuni og í aðrari lóggávu.  Broytingarnar ið skulu gerast verða ikki lýstar í uppritinum.

Avtalan kemur vantandi í gildi 1. januar 2007.

Fyrimunir


Fyrimunir hjá eini fyritøku við at lata seg skráseta eru:


- at fáa atgongd til kapital, sum annars ikki slepst til


- fyritøkan verður sjónligari fyri vanliga brúkaran


- leikararnir vita um virðið á fyritøkuni. 





Vansar


Vansar hjá eini fyritøku við at lata seg skráseta eru:


- stórar útreiðslur fyri smá feløg


- meiri umsiting


- minni frælsi 

